
 SIARAN MEDIA 
 

AKEMEDIA KPKT TERIMA 1,129 PENYERTAAN SEJAK 

2023, IKHTIRAF 130 PEMENANG, HARGAI SOKONGAN 

MEDIA 
 

 

KUALA LUMPUR, 5 Oktober 2026 – Anugerah Kecemerlangan Media 

Kementerian Perumahan dan Kerajaan Tempatan (AKeMedia) kini menjadi 

anugerah berprestij dan terus mendapat sambutan yang  menggalakkan apabila 

merekodkan sebanyak 1,129 penyertaan sejak mula dianjurkan pada 2023, 

dengan keseluruhan 130 pemenang telah diiktiraf sepanjang empat edisi 

penganjurannya. 
  
Menteri Perumahan dan Kerajaan Tempatan, YB Tuan Nga Kor Ming yang juga 

merupakan pengasas AKEMEDIA berkata, peningkatan penyertaan yang ketara 

mencerminkan sokongan berterusan pengamal media terhadap AKeMedia sebagai 

wadah pengiktirafan kepada karya kewartawanan berkualiti, khususnya dalam 

mengetengahkan isu berkaitan perumahan, kerajaan tempatan, kebombaan, 

pembangunan komuniti dan kesejahteraan rakyat. 
  
“Kerajaan MADANI menghargai sokongan dan komitmen rakan-rakan media yang 

sentiasa membantu menyampaikan maklumat sahih berkaitan dasar, inisiatif dan 

perkhidmatan kerajaan kepada rakyat dengan pantas, tepat dan bertanggungjawab. 
  
“Dalam dunia yang bergerak semakin pantas, cabaran kewartawanan bukan lagi 

sekadar mendapatkan berita, tetapi memastikan setiap maklumat yang disampaikan 

adalah tepat dan sahih,” katanya. 
  
Beliau berkata demikian ketika berucap pada Majlis Anugerah Kecemerlangan 

Media KPKT (AKeMedia) 2026 di Kuala Lumpur malam ini yang dihadiri lebih 300 

pengamal media, pengurusan tertinggi KPKT, panel juri Malaysian Press Institute 

(MPI) serta rakan strategik kementerian. 
  
Nga berkata perkembangan media sosial dan kecerdasan buatan (AI) turut 

mempercepatkan penyebaran maklumat, termasuk maklumat yang tidak tepat , sekali 

gus menjadikan peranan pengamal media dalam menyemak, mengesahkan dan 

menyampaikan berita secara bertanggungjawab semakin kritikal.  
  
 
 
 
 



2 / 2  

“Dalam mengejar kepantasan, jumlah pembaca mahupun tontonan yang tinggi, 

janganlah kita sesekali menggadaikan integriti dan etika kewartawanan yang jauh 

lebih bernilai. Biarlah kita dan masyarakat sentiasa berbicara fakta dan bukannya 

auta,"katanya. 
  
Pada masa yang sama, beliau berkata hubungan erat antara kerajaan dan media 

perlu terus diperkukuhkan bagi memastikan dasar serta inisiatif kerajaan dapat 

disampaikan dengan jelas dan difahami oleh masyarakat. 
  
Katanya, KPKT sentiasa mengamalkan pendekatan komunikasi dua hala selaras 

dengan prinsip “Open Mind, Open Door, Open Heart”, selain terbuka menerima 

pandangan serta maklum balas pengamal media bagi menambah baik penyampaian 

maklumat kementerian. 
  
AKeMedia 2026 dianjurkan KPKT buat kali keempat tahun ini, dengan 

mempertandingkan lapan kategori, iaitu Anugerah Khas Menteri, Anugerah Penyiaran 

Televisyen Terbaik, Anugerah Video Portal/Dalam Talian Terbaik, Anugerah 

Penyiaran Radio Terbaik, Anugerah Kewartawanan Foto Terbaik, Anugerah 

Penerbitan Artikel Terbaik, Anugerah Kandungan Media Sosial Terbaik dan Anugerah 

Influencer Terbaik. 
  
Edisi tahun ini menyaksikan AKeMedia menerima sebanyak 283 penyertaan daripada 

pelbagai agensi media tempatan, media kerajaan, portal berita digital serta 

penyertaan terbuka orang awam dan pencipta kandungan. 
 
Dalam memastikan proses penilaian dilaksanakan secara telus dan profesional, 

proses penjurian AKeMedia 2026 dikendalikan oleh panel juri profesional dengan 

kerjasama MPI selaku Sekretariat Pertandingan dan Penjurian, dengan penilaian 

mengambil kira aspek kualiti laporan, ketepatan fakta serta persembahan karya. 
 
Bagi Anugerah Khas Menteri, pemenang menerima wang tunai berjumlah RM20,000, 

trofi dan sijil, manakala tujuh kategori lain masing-masing menawarkan wang tunai 

RM3,000 bagi tempat pertama, RM2,000 bagi tempat kedua dan RM1,000 bagi 

tempat ketiga, selain trofi dan sijil. 

 
 

#MalaysiaMADANI 

#Kesejahteraan 

#StrongerTogether 

#DemiPertiwi 

#UnityInDiversity 

#RancakkanMADANI 
 

Kementerian Perumahan dan Kerajaan Tempatan (KPKT) terdiri daripada lapan (8) Jabatan/agensi kerajaan iaitu 1.Jabatan Bomba dan Penyelamat Malaysia, 2. 

Jabatan Perumahan Negara, 3. Jabatan Kerajaan Tempatan, 4. Jabatan Pengurusan Sisa Pepejal Negara, 5. PLANMalaysia, 6. Jabatan Landskap Negara, 7. Tribunal 

Perumahan dan Pengurusan Strata dan 8. Institut Latihan Perumahan dan Kerajaan Tempatan. Agensi lain di bawah KPKT ialah Solid Waste Corporation Malaysia 

(SWCorp), Urbanice Malaysia, Syarikat Perumahan Negara Berhad (SPNB) dan Perbadanan PR1MA Malaysia (PR1MA). 
 

Dikeluarkan Oleh :  

Unit Komunikasi Korporat 

    b.p. Ketua Setiausaha 

   Kementerian Perumahan dan  Kerajaan Tempatan 

  Telefon : 03-8891 5555 l Faks : 03-8891 5557 l E-mel media.ukk@kpkt.gov.my 

